ՀԻՄՆԱՎՈՐՈՒՄ
[bookmark: _Hlk155712607]«ԱՐՏԱՀԱՆՄԱՆ ԽԹԱՆՄԱՆ ՕԺԱՆԴԱԿՈՒԹՅԱՆ ՏՐԱՄԱԴՐՄԱՆ ԾՐԱԳԻՐԸ
 ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Ընթացիկ իրավիճակը և իրավական ակտի ընդունման անհրաժեշտությունը

Հաշվի առնելով ապրանքների՝ Հայաստանի Հանրապետությունից արտահանման ժամանակ առաջացող բարդությունները (պայմանավորված եղանակային խնդիրներով ու տրանսպորտային պոտենցիալի նվազմամբ) և արդյունքում ապրանքների տեղափոխման ծախսերի շեշտակի բարձրացումն ու ժամանակահատվածի մեծացումը, ինչպես նաև կառավարության որդեգրած քաղաքականությունը՝ ուղղված արտահանման ուղղությունների դիվերսիֆիկացմանը՝ անհրաժեշտություն է առաջացել մշակել սույն Նախագիծը։ 

2. Կարգավորման նպատակը և բնույթը
    
     Առաջարկվող Նախագիծը հնարավորություն կտա Հայաստանի Հանրապետության ռեզիդենտ կազմակերպությանը կամ Հայաստանի Հանրապետությունում հաշվառված անհատ ձեռնարկատիրոջը արտահանել Հայաստանի Հանրապետության ծագում ունեցող ապրանք և ստանալ օժանդակություն, որպեսզի կարողանա սկզբնական ժամանակաշրջանում դիրքավորվել արտահանման շուկաներում և ներկայացնել սեփական արտադրանքը։ Հարկ է նշել, որ օժանդակությունը տրամադրվելու է որոշ թիրախային ապրանքային խմբերին և կրելու է ժամանակավոր բնույթ։ 
Օժանդակության տրամադրման գումարի հաշվարկման համար արդյունավետ և պարզ համակարգ ներդնելու նպատակով նախատեսվել է հիմք ընդունել արտահանող երկրի ապրանքային հայտարարագրի մաքսային արժեքի և ներմուծման երկրում փաստացի կիրառված մաքսատուրքի դրույքաչափով հաշվարկված գումարը։ Ընդ որում օժանդակությունը տրամադրվելու է ներմուծման երկրի օրենսդրությամբ այդ ապրանքի համար սահմանված մաքսատուրքի դրույքաչափին համապատասխան հաշվարկված գումարի չափով, եթե ներմուծման երկրում տվյալ ապրանքի ներմուծման համար սահմանված չէ մաքսատուրքի զրոյական դրույքաչափ, ինչպես նաև հաշվարկման ժամանակ հաշվի չի առնվելու հակագնագցման համար սահմանված մաքսատուրքի դրույքաչափերը, եթե այդպիսիք կլինեն այդ ապրանքային խմբերի համար։
Որպես արտահանվող երկրներ ընտրված են Եվրոպական միության անդամ  պետությունները և Մեծ Բրիտանիայի և Հյուսիսային Իռլանդիայի Միացյալ Թագավորությունը, քանի որ այդ շուկաները հանդիսանում են բարձր ստանդարտներ պահանջող, և այդ շուկաներում ժամանակավոր օժանդակության տրամադրման պարագայում տեղական ընկերությունները կդիրքավորվեն՝ նաև իրենց արտադրանքը վերոնշյալ ստանդարտներին համապատասխանեցնելու միջոցով  դառնալով ավելի մրցունակ։
Հարկ է նշել, որ ԵՄ անդամ պետությունները (27 երկիր) ունեն աշխարհի ամենամեծ տնտեսություններից մեկը (շուրջ 450 միլիոն բնակչություն ունեցող միություն), ինչը բավականաչափ մեծ շուկա է հայաստանյան ընկերությունների համար։ Հարկ է նշել, որ ՀՀ-ից ԵՄ անդամ երկրներ և Մեծ Բրիտանիայի և Հյուսիսային Իռլանդիայի Միացյալ Թագավորություն արդեն իսկ արտահանվում են հայկական ապրանքներ, դրանց նկատմամբ առկա է որոշակի ձևավորված պահանջարկ, սակայն տվյալ շուկաներում առկա է չիրացված մեծ ներուժ։ 2009թ. հունվարի 1-ից Հայաստանի Հանրապետությունն օգտվում էր կայուն զարգացման և արդյունավետ կառավարման համար ԵՄ կողմից տրամադրվող «Արտոնությունների ընդհանրացված և համալրված համակարգից» (GSP+): «GSP+» արտոնյալ առևտրային ռեժիմը հնարավորություն էր տալիս հայկական ծագման ավելի քան 6200 ապրանքատեսակ ԵՄ շուկա արտահանել զրոյական կամ նվազեցված մաքսատուրքերով: ԵՄ կանոնակարգում ամրագրված դրույթների համաձայն՝ երկիրը դուրս է գալիս համակարգի շահառուների ցանկից, եթե Համաշխարհային Բանկի կողմից 3 հաջորդական տարի անընդմեջ դասակարգվել է որպես բարձր եկամուտ կամ միջինից բարձր եկամուտ ունեցող տնտեսություն։ Միևնույն ժամանակ, համաձայն կանոնակարգի, երկրին տրվում է 1 տարի անցումային ժամանակահատված, որի ընթացքում երկիրը շարունակում է օգտվել արտոնյալ առևտրային ռեժիմից: Նշվածի արդյունքում 2022թ. հունվարի 1-ից Հայաստանը չի օգտվում «GSP+» արտոնյալ առևտրային ռեժիմից։ Անհրաժեշտ է նշել, որ չնայած Հայաստանի` միջինից բարձր եկամուտ ունեցող երկրների խմբին դասակարգվելուն՝ հայաստանյան մեծ թվով կազմակերպություններ դեռևս չունեն բավարար հնարավորություններ սկզբնական փուլում արտահանում իրականացնելու ԵՄ երկրներ՝ առանց պետական աջակցության։ Հարկ է նշել, որ ժամանակավոր գործիքի կիրառումը հնարավորություն կտա Հայաստանի տնտեսական ներուժի ներկայությանը ԵՄ-ում և կնպաստի համագործակցության ավելի խորացմանը և ընդլայնմանը։
Արտահանելով ապրանքներ նշված ուղղություններով՝ Հայաստանի Հանրապետության կազմակերպությունները  կարող են առավել կայուն դիրքավորվել տվյալ շուկայում և մուտք գործել նոր շուկաներ։ Ընդհանուր առմամբ, արտահանումը կօգնի Հայաստանին արտադրել ավելի բարձր որակի արտադրանք, բարձրացնել արտադրողականությունը, քանի որ վերոնշյալ երկրները ապրանքների որակի և անվտանգության ոլորտում կիրառում են բարձր ստանդարտներ: Նախագծով նախատեսված օժանդակության շնորհիվ Հայաստանի Հանրապետությունում գործող ընկերությունները և անհատ ձեռնարկատերերը կարող են ընդլայնել իրենց գործարար կապերը, զարգացնել գործընկերային հարաբերություններ, բարձրացնել արտադրողականությունը, ինչի արդյունքում երկարաժամկետում կբարելավվի ՀՀ միջազգային մրցունակության մակարդակը։ 

3. Նախագծի մշակման գործընթացում ներգրավված ինստիտուտները և անձինք
 	Նախագիծը մշակվել է ՀՀ էկոնոմիկայի նախարարության կողմից։

4. Ակնկալվող արդյունքը
	Առաջարկվող Նախագծի ընդունումը հնարավորություն կտա խթանել միջազգային շուկա հայկական արտադրության ապրանքների արտահանումը, արտահանման ծավալների ավելացումը, ինչպես նաև կնպաստի հայկական բրենդի ճանաչմանը։ Հարկ է նշել, որ Եվրոպական միության անդամ երկրներ և Մեծ Բրիտանիայի և Հյուսիսային Իռլանդիայի Միացյալ Թագավորություն  նախագծով սահմանվող ապրանքներ արտահանելու նպատակով՝  համաձայն կատարված գնահատականների՝ օժանդակության գումարը առավելագույնը կկազմի տարեկան մոտ 15 մլրդ դրամ։ Միաժամանակ նախատեսվում է, որ նշյալ օժանդակության դեպքում նախագծով սահմանված թիրախային ապրանքների մասով հաջորդ տարվա արտահանման ծավալները կաճեն մոտ 15%-ով (օժանդակության տարեկան կանխատեսվող գումարը հաշվարկելիս հաշվի է առնվել նաև ծավալների ակնկալվող աճը)։ Օժանդակության տարեկան կանխատեսվող գումարի գնահատումը իրականացվել է այդ ապրանքային խմբերի արտահանման ծավալի և միջինացված մաքսատուրքի դրույքաչափի հիման վրա։ Սակայն պետք է նշել, որ առկա են գործոններ, որոնք առավել մանրակրկիտ հաշվարկների դեպքում կարող են բերել օժանդակության կանխատեսվող գումարի զգալի կրճատման։ Մասնավորապես, այդ գործոններից են՝ արտահանման փաստացի կառուցվածքը, այսինքն՝ այնպիսի ապրանքների արտահանումը, որոնց դեպքում կիրառվող մաքսատուրքի դրույքաչափը ավելի փոքր է, քան հաշվարկի համար կիրառված միջինացված ցուցանիշը (ՀՀ-ի արտահանման ներուժում զգալի են այդպիսի ապրանքների մասնաբաժինը), արտապատվիրման եղանակով աշխատող ընկերությունների արտահանումների դեպքում միայն ծառայության արժեքի հիմք ընդունումը և այլն)։
	Հարկ է նշել, որ օժանդակության տրամադրման համար անհրաժեշտ գումարների  աղբյուրը կդիտարկվի նաև ոլորտին արդեն իսկ հատկացված ֆինանսավորման շրջանակներում։   
Սույն նախագիծը երկարաժամկետում  մրցունակության տեսանկյունից հնարավորություն կտա ապահովել միջազգային շուկաներում տարատեսակ տեղական արտադրանքների ներկայացվածությունը, արտահանման շուկաների դիվերսիֆիկացումը և արտահանման խթանման ապահովումն  ու զարգացումը։ 


5.	Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
         Սույն նախագծով նախատեսվում է ՀՀ պետական բյուջեի ծախսերի ավելացում:

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050թ․, Կառավարության 2021-2026թթ. ծրագիր, ոլորտային և/կամ այլ ռազմավարություններ
Որոշման Նախագիծը բխում է Հայաստանի վերափոխման ռազմավարություն 2050-ի 7-րդ «Մշակված արտադրանքի զանգվածային արտահանում» մեգանպատակի և «Կայացնենք բարձր ավելացված արժեքով, մրցունակ վերջնական արտադրանք և զանգվածային նոր աշխատատեղեր ստեղծող, արտաքին շուկաներում ընդլայնվող և այդ շուկաների փոփոխվող պահանջներին արձագանքող մշակող արդյունաբերություն» լուծման (հղում՝  , 61-րդ էջ), Կառավարության 2021-2026 թվականների ծրագրի «2 ՏՆՏԵՍՈՒԹՅՈՒՆ» կետի Կառավարության տնտեսական քաղաքականության նպատակների 3-րդ` «արտահանումը խթանող պայմանների ապահովումն ու միջավայրի ձևավորումը» պարբերության, նույն կետի «Արտաքին տնտեսական քաղաքականություն և  արտահանման խթանում» բաժնի 1-ին՝ «Արտադրողականության աճի շնորհիվ արտադրության ծավալների ավելացումը ենթադրում է նաև իրացման, այդ թվում՝ արտահանման ծավալների աճ կետերից։ 
